

projektLIGJ

Nr. _____, datë ________

PËR Donacionet dhe sposorizimet 

Në mbështetje të neneve 78 dhe 83, pika 1 të Kushtetutës, me propozimin e Këshillit të Ministrave, 

KUVENDI 
I REPUBLIKËS SË SHQIPËRISË

VENDOSI:

KREU I
DISPOZITA TË PËRGJITHSHME

Neni 1
Objekti i ligjit

[bookmark: _Hlk212471965]1. Ky ligj ka si objekt përcaktimin e parimeve, rregullave dhe procedurave për dhënien dhe pranimin e donacioneve dhe sponsorizimeve për realizimin e veprimtarive me interes publik në Republikën e Shqipërisë.
	2. Ligji përcakton rregullat për ngritjen dhe mbajtjen e Regjistrit Elektronik Kombëtar për Donacionet dhe Sponsorizimet.

Neni 2
Fusha e zbatimit

	Ky ligj zbatohet në realizimin e veprimtarive me interes publik në fushat si më poshtë:
a) shërbimet sociale dhe veprimtaritë humanitare në mbështetje të grupeve në nevojë;
b) arti, kultura dhe mbrojtja e trashëgimisë; 
c) zhvillimi dhe edukimi i fëmijëve dhe i të rinjve; 
ç)   shëndeti publik dhe kujdesi shëndetësor;
d) mbrojtja e mjedisit dhe e klimës;
dh)  sporti dhe edukimi fizik; 
e)   shkenca, inovacioni dhe transformimi digjital;
ë)   të drejtat e njeriut dhe barazia gjinore; 
f)  fusha të tjera të parashikuara shprehimisht me ligj.
Neni 3
Përkufizime

	Në këtë ligj, termat e mëposhtëm kanë këtë kuptim: 
1. “Donacion” është transferimi vullnetar, i pakushtëzuar  dhe pa asnjë përfitim i kontributeve financiare, pasurisë së luajtshme ose të paluajtshme, ofrimit të shërbimeve ose i formave të tjera të mbështetjes për veprimtari me interes publik. 
2. “Donator” është çdo person fizik ose juridik, vendas ose i huaj që bën donacion në bazë të këtij ligji .
3.  “Konflikt interesi” ka të njëjtin kuptim me përkufizimin e dhënë në ligjin në fuqi për parandalimin e konfliktit të interesave në ushtrimin e funksioneve publike. 
4. “Kontrata e sponsorizimit” është marrëveshje juridike që lidhet mes sponsorizuesit dhe përfituesit në mbështetje të veprimtarive publike të përcaktuara në këtë ligj. 
[bookmark: _Hlk217851335]5. “Lehtësia tatimore” është vlera monetare e sponsorizimit të realizuar nga një subjekt tatimpagues, e cila, në përputhje me dispozitat e këtij ligji dhe të legjislacionit tatimor në fuqi, njihet si shpenzim i zbritshëm nga të ardhurat e tatueshme për qëllime të llogaritjes së detyrimeve tatimore. 
6. “Marrëveshja e donacionit” është një marrëveshje e shkruar mes donatorit dhe organit publik në mbështetje të veprimtarive publike të përcaktuara në këtë ligj. 
7. “Organ publik” ka të njëjtin kuptim me përkufizimin e dhënë në ligjin nr. 44/2015 “Kodi i Procedurave Administrative i Republikës së Shqipërisë”.
8. “Organizata jofitimprurëse” janë shoqatat, fondacionet dhe qendrat në kuptim të ligjit  nr.8788, datë 7.5.2001 “Për organizatat jofitimprurëse”, të ndryshuar,  dhe që janë  regjistruar në Republikën e Shqipërisë sipas legjislacionit në fuqi. 
9. “Organizata sportive” ka të njëjtin kuptim me përkufizimin e dhënë në ligjin nr.79/2017 “Për sportin”, i ndryshuar. 
[bookmark: _Hlk217855135][bookmark: _Hlk217862397]10. “Përfitues i sponsorizimit” është organi publik, organizata jofitimprurëse, organizata sportive, shoqëria sportive, subjekti tregtar në fushën e prodhimit të filmit dhe industrisë audiovizive, si dhe individi në fushën e  kulturës, artit, sportit në rastet kur përfaqëson Republikën e Shqipërisë në nivel ndërkombëtar, që përfiton sponsorizim sipas këtij ligji. 
11. “Përfitues i donacionit” është organi publik që përfiton donacion sipas këtij ligji. 
12. “Promovim” është përmendja, ekspozimi ose njohja publike e emrit, logos, produkteve ose shenjave të tjera dalluese të sponsorizuesit, që bëhet në mënyrë të kufizuar dhe proporcionale me qëllimin e sponsorizimit, pa synim të drejtpërdrejtë komercial ose reklamues, dhe që shërben për të njohur kontributin e tij në veprimtarinë e sponsorizuar. 
13.“Regjistri” është Regjistri Elektronik Kombëtar i Donacioneve dhe Sponsorizimeve.
14. “Reklamë” është çdo veprimtari komunikimi me synim tregtar, që kryhet me pagesë, me qëllim promovimin e produkteve, shërbimeve ose imazhit të një subjekti tregtar, dhe që shfaqet në media, ambiente publike ose forma të tjera të shpërndarjes së informacionit, duke synuar drejtpërdrejt rritjen e shitjeve ose të fitimeve. 
15. “Sponsorizim” është një marrëveshje kontraktuale me anë të së cilës sponsorizuesi ofron me vullnet të lirë mbështetje financiare, materiale ose forma të tjera mbështetjeje për një veprimtari, aktivitet ose organizim për interes publik, në këmbim të së drejtës për të promovuar dhe reklamuar emrin, produktet ose shërbimet e tij. 
16. “Sponsorizues” është çdo individ, person fizik ose juridik, vendas ose i huaj, si që lidh një kontratë sponsorizimi sipas rregullave të këtij ligji me përfituesin e sponsorizimit. 
17. “Shoqëri sportive” ka të njëjtin kuptim me përkufizimin e dhënë në ligjin nr.79/2017 “Për sportin”, i ndryshuar , të cilat për efekt të këtij ligji, konsiderohen si subjekt përfitues. 
18. “Veprimtari me interes publik” është  çdo organizim, program, aktivitet, projekt, përmirësim të infrastrukturës ose shërbimeve dhe çdo nismë tjetër sipas fushave të përcaktuara në nenin 2 të këtij ligji dhe që nuk ndalohet shprehimisht nga legjislacioni në fuqi.
	 
Neni 4
Subjektet e ligjit

1. Subjekte të këtij ligji janë organet publike kur marrin donacione dhe sponsorizime për realizimin e veprimtarive me interes publik sipas fushave të përcaktuara në nenin 2 të këtij ligji. 
2. Organet publike nuk zbatojnë rregullat e këtij ligji për donacionet që përfitohen në kuadër të aktivitetit të institucioneve publike ndërkombëtare.
3. Rregullat e këtij ligji nuk zbatohen për pranimin e donacioneve nga organet publike kur dispozitat e tij bien ndesh me rregullat për pranimin e donacioneve të parashikuara në ligje të posaçme.
[bookmark: _Hlk218796276]4. Donatorët dhe sponsorizuesit respektojnë kërkesat e këtij ligji kur hyjnë në marrëdhënie me organet publike në mbështetje të veprimtarive publike të përcaktuara në nenin 2 të këtij ligji.
5.  Dispozitat e këtij ligji zbatohen në lidhjen e kontratave të sponsorizimit për realizimin e veprimtarive me interes publik sipas fushave të përcaktuara në nenin 2 të tij nga subjektet e mëposhtme: 
[bookmark: _Hlk219244819]a)  organizatat jofitimprurëse;
b)  organizatat sportive;
c) shoqëritë sportive;
[bookmark: _Hlk219245408]ç)  subjektet tregtare në fushën e prodhimit të filmit dhe industrisë audiovizive; 
d) individët që përfaqësojnë Republikën e Shqipërisë në aktivitete ndërkombëtare në fushën e artit, sportit, kulturës. 
6. Sponsorizuesit respektojnë kërkesat e këtij ligji kur hyjnë në marrëdhënie me subjektet e përcaktuara në pikën 5 të këtij neni në mbështetje të veprimtarive publike. 
7.  Sindikatat dhe partitë politike nuk janë subjekte të këtij ligji.


Neni 5
Parime të përgjithshme 

	1. Pranimi dhe përdorimi i donacioneve dhe sponsorizimeve bazohet në parimet e ligjshmërisë, transparencës, proporcionalitetit, integritetit institucional, llogaridhënies dhe shmangies së konfliktit të interesit
[bookmark: _Hlk217862463]	 2. Pranimi i donacioneve dhe sponsorizimeve nga përfituesit e donacioneve dhe sponsorizimeve duhet të bëhet duke garantuar zbatimin e politikave kundër korrupsionit, pastrimit të parave dhe ruajtjes së sigurisë kombëtare.

Neni 6 
Format e donacioneve dhe sponsorizimeve 

	1. Donacionet dhe sponsorizimet financiare kryhen nëpërmjet sistemit bankar. 
	2. Donacionet dhe sponsorizimet në pasuri të luajtshme ose të paluajtshme, mallra, mbështetje në infrastrukturë dhe ofrim shërbimesh llogariten me vlerën e tregut në momentin e dhënies së donacionit ose në momentin e lidhjes së kontratës së sponsorizimit. 
	3. Donacionet në formën e ekspertizës teknike ose profesionale nuk konvertohen në vlerë financiare. 

Neni 7
 Kufizime për donatorët dhe sponsorizuesit 

[bookmark: _Hlk212582463]	1. Personat fizikë ose juridikë të dënuar për vepra të lidhura me korrupsionin aktiv ose pasiv, pastrimin e parave, financimin e terrorizmit, trafikimin e paligjshëm, evazionin fiskal, mospagimin e detyrimeve tatimore, falsifikimin e dokumenteve, nuk mund të jenë donatorë ose sponsorizues. Ndalimi për të qenë donatorë dhe sponsorizues zbatohet edhe kur personi i dënuar është aksionar, ortak ose administrator i personit juridikë. 
	2. Personat juridikë që janë objekt në procedurë falimentimi ose likuidimi, kanë asete të administruara nga gjykata ose nga administrator falimentimi, kanë pezulluar veprimtarinë tregtare ose kanë lidhur marrëveshje me kreditorët për shlyerje të borxheve, sipas legjislacionit në fuqi për falimentimin, nuk mund të jenë donatorë dhe sponsorizues. 
[bookmark: _Hlk212068611]	3. Personat fizikë ose juridikë që ushtrojnë veprimtari prodhimi, importi, eksporti, ose reklamim të produkteve të duhanit dhe pijeve alkoolike nuk mund të jenë donatorë ose sponsorizues të organeve publike. 
	4. Personat fizikë ose juridikë që reklamojnë lojërat e fatit nuk mund të jenë donatorë ose sponsorizues të organeve publike. 
	5. Personat që mbajnë funksione publike nuk mund të jenë donatorë në organin publik ku ushtrojnë funksionin ose në organe të tjera në varësi ose nën mbikëqyrjen e tij.
[bookmark: _Hlk218797818]6. Personat fizikë ose juridikë që ushtrojnë veprimtari prodhimi, importi, eksporti, shpërndarje apo reklamimi të duhanit dhe pijeve alkoolike u ndalohet reklamimi i produkteve të duhanit dhe pijeve alkoolike, në rast se kryejnë sponsorizim për subjektet e parashikuara në pikën 5, të nenit 4  të këtij ligji. 
7. Personat fizikë ose juridikë që ushtrojnë veprimtari në fushën e lojërave të fatit apo të reklamimit të tyre, u ndalohet reklamimi i lojërave të fatit apo çdo logo e lidhur me lojërat e fatit në rastin kur janë sponsorizues për subjektet e parashikuara në pikën 5, të nenit 4 të këtij ligji, për aq sa nuk bie në kundërshtim me legjislacionin e zbatueshëm në fuqi.
	8. Donacionet dhe sponsorizimet anonime janë të ndaluara.

Neni 8
Kontrata e sponsorizimit

1. Çdo sponsorizim rregullohet me kontratë të lidhur ndërmjet sponsorizuesit dhe përfituesit të sponsorizimit.
[bookmark: _Hlk215676483]2. Kontrata e sponsorizimit duhet të përmbajë këto elemente:
a) palët kontraktuese;
b) objektin e sponsorizimit;
c) vlerën ose formën e sponsorizimit;
ç) kohëzgjatjen;
d) rregullat për përdorimin e emrit dhe të logos të sponsorizuesve;
dh) shkallën e vizibilitetit të sponsorizuesit
3. Elementët e tjerë të kontratës përcaktohen sipas marrëveshjes mes palëve. 
4. Kontrata e sponsorizimit mund të lidhet për një periudhë të caktuar ose të shtrihet në më shumë se një vit fiskal, sipas marrëveshjes midis palëve.

Neni 9 
Dokumente të kërkuara për shkak të ligjit 

1. Përpara lidhjes së kontratës së sponsorizimit, sponsorizuesi dorëzon pranë përfituesit të sponsorizimit dokumentacionin që vërteton se përmbush kriteret për të qenë sponsorizues. 
2. 	Çdo organ publik, individ, shoqëri tregtare, shoqëri sportive ose organizatë jofitimprurëse, përpara lidhjes së kontratës së sposorizimit duhet të sigurojnë dokumentet e mëposhtme në formë origjinale ose të njehsuara me origjinalin:
a) vërtetimin e identitetit ose ekstrakt historik për personin juridik;
b) vërtetim të verifikimit të gjendjes gjyqësore për:
i. personin fizik; ose
ii. personin juridik;
iii. administratorin e personit juridik;
iv. aksionarët ose ortakët e personit juridik.
c) për personin fizik vërtetim nga administrata tatimore që nuk ka detyrime, nëse 		është subjekt deklarimi sipas ligjit nr. 29/ 2023 “ Për tatimin mbi të ardhurat’’, 		i ndryshuar;
d) vërtetim nga administrata tatimore për personin juridik që nuk ka detyrime të 		pashlyera.
dh) deklaratë me shkrim nga personi fizik se nuk është në hetim ose nuk është 		dënuar në shtete të tjera për korrupsion aktiv ose pasiv, pastrim parash, financim 		të terrorizmit, trafikim të paligjshëm, evazion fiskal, mospagim të detyrimeve 		tatimore, falsifikim dokumentesh.
e) deklaratë me shkrim nga administratori dhe aksionari ose ortaku i personit 			juridik se nuk është në hetim ose nuk është dënuar në shtete të tjera vepra të 		lidhura me korrupsionin aktiv ose pasiv, pastrimin e parave, financimin e 			terrorizmit, trafikimin e paligjshëm, evazionin fiskal, mospagimin e detyrimeve 		tatimore, falsifikimin e dokumenteve, nuk mund të jenë donatorë ose 			sponsorizues;
ë) vërtetim se janë përmbushur të gjitha detyrimet që rrjedhin nga legjislacioni për 		sigurimet shoqërore dhe shëndetësore;
f) vetëdeklarim se sponsorizuesi nuk është në një situatë ose rrethanë të konfliktit 		të interesit me përfituesin;
g) çdo dokument tjetër që çmohet i nevojshëm para lidhjes së kontratës.
[bookmark: _Hlk215676411]3. Organi publik siguron nëpërmjet portalit e-Albania dokumentet e kërkuara në pikën 2 të këtij neni dokumentet që mund të gjenerohen elektronikisht.
4. Afatet dhe rregullat për paraqitjen e dokumentacionit të nevojshëm pranë përfitueseve të sponsorizimit përcaktohen me vendim të Këshillit të Ministrave. 


Neni 10
Regjistri Kombëtar  Elektronik i Donacioneve dhe Sponsorizimeve 

	1. Regjistri Kombëtar  Elektronik i Donacioneve dhe Sponsorizimeve krijohet dhe mbahet nga Drejtoria e Përgjithshme e Tatimeve. Të dhënat e Regjistrit janë të aksesueshme nga çdo person në faqen zyrtare në internet të Drejtorisë të Përgjithshme të Tatimeve kur përfitues të donacioneve dhe sponsorizimeve janë organet publike. 
	2. Të dhënat e Regjistrit kur përfitues të sponsorizimeve janë organizatat jo fitimprurëse, organizatat sportive, shoqëritë sportive, subjektet tregtare dhe individët nuk janë të aksesueshme për publikun. 
3. Organet ligjzbatuese që kanë kompetenca në luftën kundër pastrimit të parave, korrupsionit dhe terrorizmit kanë akses të pakufizuar në Regjistër. 
	4. Të gjitha sponsorizimet për çdo subjekt përfitues të sponsorizimit pavarësisht vlerës së tyre financiare dhe donacionet e organeve publike mbi 500.000 (pesëqind mijë) lekë regjistrohen në Regjistër. 
	5. Regjistri përmban të dhëna si: 
	a) identiteti dhe shtetësia për individin, personin fizik donator ose sponsorizes;
[bookmark: _Hlk212155725]	b) emri i personit juridik donator ose sponsorizues, numri unik i regjistrimit, shteti ku është regjistruar, selia dhe adresa;
	c) emri i organit publik ose i organizatës jofitimprurëse në cilësinë e përfituesit; 
	ç) afati i kontratës së sponsorizimit, data e nënshkrimit dhe identiteti i nënshkruesve;
d) data  e nënshkrimit të marrëveshjes së donacionit dhe identiteti i nënshkruesve;
	dh) qëllimin e përdorimit të donacioneve ose i sponsorizimeve;
	e) lloji i donacionit ose i sponsorizimit;
	ë) vlera e donacionit ose e sponsorizimit në pasuri të luajtshme ose të paluajtshme, mallra, mbështetje në infrastrukturë dhe ofrim shërbimesh e llogaritur me vlerën e tregut.
[bookmark: _Hlk212205397]	6. Donacionet ose sponsorizimet regjistrohen nga përfituesit brenda 30 (tridhjetë) ditëve nga nënshkrimi i kontratës së donacionit ose sponsorozimit. 
	7. Organi publik me  urdhër të titullarit cakton një nëpunës si person të autorizuar për të hedhur të dhënat në Regjistër. 
8. Në rastin e individëve përfitues, ata kanë përgjegjësi të hedhin të dhënat në Regjistër sipas përcaktimeve të këtij ligji. Për subjektet e tjera përfituese të parashikuara në pikën 5, të nenit 4 të këtij ligji, përgjegjësia për hedhjen e të dhënave në Regjistër rregullohet me vendim të administratorit ose të organit më të lartë drejtues të organizatës jofitimprurëse, organizatës sportive, shoqërisë sportive ose subjektit tregtar. 
[bookmark: _Hlk212152327]	9. Rregullat e detajuara për formën, përmbajtjen, administrimin dhe përditësimin e të dhënave në Regjistër përcaktohen me  vendim të Këshillit të Ministrave. 

Neni 11
Ndryshimi i destinacionit fillestar të donacionit dhe sponsorizimit

1.  Përdorimi i donacionit dhe sponsorizimit nga organet publike bëhet vetëm për qëllime të deklaruara dhe nuk lejohet ndryshimi i destinacionit fillestar ose  përdorimi për qëllime të tjera, pa ndryshuar më parë kontratën e sponsorizimit ose marrëveshjen e donacionit.  
[bookmark: _Hlk213621736]2.  Për kontratat e sponsorizimit ose marrëveshjet e donacionit për të cilat kërkohet regjistrimi sipas rregullave të këtij ligji, organi publik duhet të bëjë përditësimin e të dhënave në Regjistër brenda 10 (dhjetë) ditëve nga ndryshimi i kontratës së sponsorizimit ose i marrëveshjes së donacionit. 
	3. Sponsorizimi i subjekteve të parashikuara në pikën 5, të nenit 4 të këtij ligji bëhet në përputhje me qëllimet e vendosura qartë në kontratën e sponsorizimit. Ndryshimi i destinacionit fillestar bëhet duke ndryshuar kontratën e sponsorizimit. Për kontratat që duhet të regjistrohen sipas rregullave të këtij ligji, organizata jofitimprurëse, subjektet tregtare, shoqëritë sportive dhe individët, duhet të bëjnë përditësimin e të dhënave në Regjistër brenda 10 (dhjetë) ditëve nga ndryshimi i kontratës së sponsorizimit. 
	 

Neni 12
Mbrojtja e të dhënave personale

	Të dhënat personale që mblidhen sipas parashikimeve të nenit 8 dhe 9 të këtij ligji mbahen dhe përpunohen nga përfituesit e donacioneve dhe të sponsorizimeve sipas ligjit nr. 124/2024 “Për Mbrojtjen e të Dhënave Personale”.


Neni 13
Shmangia e konfliktit të interesave

1. Çdo kontratë sponsorizimi e lidhur nga organi publik në kushtet e konfliktit të interesave është e pavlefshme në referim të ligjit nr. 44/ 2015 “Kodi i Procedurave Administrative të Republikës së Shqipërisë” dhe legjislacionit në fuqi për parandalimin e konfliktit të interesave. 
2. Subjektet e parashikuara në pikën 5, të nenit 4  dhe drejtuesit, anëtarët e organeve drejtuese ose administratorët e tyre janë të detyruar të deklarojnë me shkrim përpara lidhjes së kontratës së sponsorizimit se nuk kanë interesa personale dhe familjare që lidhen me sponsorizuesin. 
3. Subjektet e përmendur në pikën 2 të këtij neni nuk mund të lidhin e kontrata sponsorizimi me subjekte tregtare ku personat e lidhur me ta bashkëshorti, bashkëjetuesi, fëmijët madhorë, të afërmit deri në shkallë të dytë, prindërit e bashkëshortit apo bashkëjetuesit kanë aksione, pjesë në kapital, janë administratorë ose anëtarë të organit drejtues. 
4. Sponsorizuesit që kanë lidhur kontrata në kundërshtim me parashikimet e këtij neni nuk përfitojnë nga lehtësirat tatimore të njohura nga ky ligj dhe legjislacioni në fuqi. 

Neni 14
Lehtësitë  tatimore

1. Sponsorizuesi përfiton për shumën e sponsorizuar këto lehtësi tatimore:
[bookmark: _Hlk219246216]a) Subjekteve, persona fizikë a juridikë që paguajnë tatim mbi fitimin sipas ligjit  nr.29/2023 "Për tatimin mbi të ardhurat", shuma e sponsorizuar u njihet si shpenzim i zbritshëm jo më pak se 3 (tre)  për qind të tatim fitimit. 
b)  Rregullat dhe masa e lehtësisë tatimore për sponsorizime në fushat e artit, kulturës dhe sportit, parashikohen në nenin 15 të këtij ligji.
2. Sponsorizuesi dorëzon në organet tatimore kopje të kontratës së sponsorizimit, raportin për përdorimin e sponsorizimit dhe dokumente të tjera provuese sipas kërkesave të legjislacionit tatimor në fuqi.
	
Neni 15
Lehtësitë  tatimore në fushën e artit, sportit dhe kulturës

1. Sponsorizuesit e veprimtarive publike në fushat e artit, kulturës dhe sportit, të cilët paguajnë tatim mbi fitimin sipas ligjit nr.29/2023 "Për tatimin mbi të ardhurat", të ndryshuar, shuma e sponsorizuar u zbritet deri në masën 30% (tridhjetë) përqind të tatim fitimit, të vitit paraardhës fiskal. Shuma e sponsorizuar sipas kontratës së sponsorizimit zbritet nga shuma që i paguhet administratës tatimore sipas legjislacionit në fuqi.
2. Në rast se sponsorizimi kryhet në natyrë, shpenzimet për blerjen e tyre për qëllim të aktivitetit ekonomik të sponsorizuesit, shuma e sponsorizuar u zbritet deri në masën 30% (tridhjetë) përqind të vlerës së tatimit mbi fitimin për t’u paguar sipas rezultatit financiar të vitit pasardhës.
3. Lehtësitë përfitohen vetëm në rast se pasqyrat financiare të vitit paraardhës janë hartuar, depozituar dhe miratuar sipas legjislacionit në fuqi.
4. Të ardhurat nga sponsorizimi janë të ardhura të patatueshme për përfituesin e sponsorizimit.
5. Të ardhurat nga sponsorizimi nuk ndikojnë dhe nuk përfshihen në rezultatin financiar të përfituesit të sponsorizimit, për efekt të klasifikimit të tatimpaguesit sipas shkallëve tatimore, në të gjitha përgjegjësitë tatimore gjatë vijimit të kontratës së sponsorizimit.
6. Sponsorizuesi dorëzon në organet tatimore kopje të kontratës së sponsorizimit, mandatet e transferatave, si dhe dokumente të tjera provuese sipas kërkesave të legjislacionit tatimor në fuqi.

Neni 16
Ankimi ndaj refuzimit të lehtësirave tatimore

[bookmark: _Hlk219258597]1. Sponsorizuesi, në rastet kur nuk i përfiton lehtësitë tatimore të parashikuara sipas këtij ligji, ka të drejtë të bëjë ankim administrativ në përputhje me Kodin e Procedurës Administrative pranë Drejtorisë së Përgjithshme të Tatimeve brenda 30 (tridhjetë) ditëve nga data e njoftimit nga organi tatimor përkatës.  
2. Vendimi përfundimtar i Drejtorisë së Përgjithshme të Tatimeve ankimohet në gjykatën administrative kompetente, sipas legjislacionit në fuqi për gjykimin e mosmarrëveshjeve administrativ

Neni 17
Kontrolli financiar 

	1. Të gjitha donacionet dhe sponsorizimet i nënshtrohen kontrollit financiar. Autoritetet tatimore kanë të drejtë të kryejnë në çdo kohë të gjitha verifikimet dhe kontrollet e nevojshme qëllim garantimin e ligjshmërisë së donacioneve ose sponsorizimeve.
	2. Agjencia e Inteligjencës Financiare ka të drejtë të ketë akses në të gjithë dokumentacionin që mbahet nga organet publike në kuadër të procedurave të pranimit të donacionit ose sponsorizimit. 
	3. Agjencia e Inteligjencës Financiare ka të drejtë të ketë akses në të gjithë dokumentacionin që mbahet nga organizatat jofitimprurëse, organizatat sportive, shoqëritë sportive dhe subjektet tregtare në kuadër të procedurave të pranimit të sponsorizimit, si dhe në dokumentacionin për individët përfitues të sponsorizimeve që mbahen në ministrinë përgjegjëse për artin, sportin dhe kulturën. Dokumentacioni mbahet të paktën për 5 vite nga momenti i lidhjes së kontratës së sponsorizimit. 

Neni 18
Interesi publik në fushën e artit, sportit dhe kulturës

[bookmark: _Hlk219245300] 1. Përpara lidhjes së kontratës së sponsorizimit, ministria përgjegjëse në fushën artit, sportit dhe kulturës me kërkesë të përfituesit të sponsorizimit lëshon një vërtetim me anë të të cilit vërteton se sponsorizimi në fushën e artit, sportit dhe kulturës përbën interes  publik sipas përcaktimeve të këtij ligji. Vërtetimi lëshohet brenda 15 (pesëmbëdhjetë) ditëve nga dita e paraqitjes së kërkesës. 
2. Procedura për dorëzimin e kërkesës dhe për lëshimin e vërtetimit rregullohet me udhëzim të ministrit përgjegjës në fushën e artit, sportit dhe kulturës.






Neni 19
Raportimi për realizimin e sponsorizimit

1. Brenda 30 (tridhjetë) ditëve nga përfundimi  i afatit të kontratës së sponsorizimit, sponsorizuesit dhe përfituesit e sponsorizimit përgatisin një raport të përbashkët për zbatimin e kontratës dhe përdorimin e sponsorizimit, të cilin e dorëzojnë në drejtorinë e tatimeve. 
2. Përveç detyrimit të parashikuar në pikën 1 të këtij neni, individët që përfaqësojnë Republikën e Shqipërisë në aktivitete ndërkombëtare në fushën e artit, sportit, kulturës dorëzojnë një kopje të raportit dhe dokumentet e kërkuara sipas nenit 9 të këtij ligji pranë ministrisë përgjegjëse në fushën e artit, sportit, kulturës. 
[bookmark: _Hlk219247836]3. Formati i raportit të parashikuar në pikën 1 të këtij neni dhe elementët e tij përcaktohen me udhëzim të ministrit përgjegjës për financat. 


KREU II
RREGULLAT E TRANSPARENCËS DHE INTEGRITETIT NË ORGANET PUBLIKE

Neni 20
Kufizime për organet publike

	1. Organet e sistemit të drejtësisë, policia e shtetit, organet që kanë kompetenca kontrolli dhe mbikëqyrëse në fushën e prokurimit publik, pastrimit të parave ose luftës ndaj korrupsionit nuk mund të pranojnë sponsorizime, nëse nuk i lejohet shprehimisht me ligj të posaçëm
	2. Organet publike nuk duhet të ndikojnë në mënyrë të drejtpërdrejtë ose të tërthortë në mbledhjen e donacioneve, që synojnë mbështetjen e shërbimeve të drejtpërdrejta të ofruara nga shteti pa pagesë.

Neni 21
Qasja në informacion 

	1. Kontrata e sponsorizimit është informacion publik në kuptim të ligjit nr. 119/2014 “Për të Drejtën e Informimit”, i ndryshuar. 
	2. Kontrata e sponsorizimit bëhet publike në faqen zyrtare në internet të organeve publike si pjesë e programit të transparencës. Klauzolat e konfidencialitetit të kontratave nuk aplikohen për kontratat e sponsorizimit.
	3. Organi publik brenda 30 (tridhjetë) ditëve nga përfundimi  i afatit të kontratës të sponsorizimit, përgatit një raport për zbatimin e kontratës dhe përdorimin e sponsorizimit. Ky raport është dokument publik në kuptim të ligjit nr. 119/2014 “Për të Drejtën e Informimit”, i ndryshuar. Raporti bëhet publik sipas parashikimeve të pikës 2 të këtij neni. 




Neni 22
Sponsorizimet nga persona fizikë ose juridikë të huaj

[bookmark: _Hlk212733385]	1. Organi publik përpara nënshkrimit të kontratës së sponsorizimit kur sponsorizuesi është person fizik ose juridik i huaj, merr autorizimin me shkrim të organit epror. Nëse organi publik nuk ka organ epror dhe titullari ka autorizuar një nëpunës tjetër për nënshkrimin e kontratave, nëpunësi i autorizuar merr konfirmimin me shkrim të titullarit të institucionit për nënshkrimin e kontratës në këtë rast. 
	2. Në lidhjen e kontratave të sponsorizimit organet publike marrin të gjitha masat për të ruajtur sigurinë kombëtare, pavarësinë dhe paanshmërinë në vendimmarrje, si dhe integritetin institucional. 

Neni 23
Thirrja e hapur për sponsorizime 

	1. Organet publike publikojnë në faqet e tyre zyrtare thirrjen e hapur për sponsorizim. 
2. Thirrja për sponsorizim përmban të dhëna të qarta për natyrën e veprimtarisë publike që synohet të organizohet, kohëzgjatjen, grupet që ndikohen nga veprimtaria publike, natyrën e aktiviteteve ose organizimeve publike, shkallën e vizibilitetit dhe përdorimin e logos e emrit të subjekteve private. 
	3. Thirrja për sponsorizim shoqërohet me kriteret që organi publik mban në konsideratë në përzgjedhjen e sponsorizuarve në referim të rregullave të këtij ligji.
Organet publike duhet të garantojnë se sponsorizimi nuk shkel rregullat e konkurrencës në treg.
	4. Veprimtaritë me interes publik mund të sponsorizohen nga më shumë se një sponsorizues. 
	5. Shkalla e vizibilitetit të logos, emrit të sponorizuesit, reklamimit të shërbimeve duhet të jetë proporcionale me vlerën dhe llojin e sponsorizimit dhe e përcaktuar në kontratën e sponsorizimit. 

Neni 24
Donacionet në organet publike

[bookmark: _Hlk219257456]1. Donacionet financiare në vlerën mbi 500.000 (pesëqind mijë) lekë ose që konvertohen në këtë vlerë duhet të bëhen me marrëveshje të shkruar mes organit publik dhe donatorit.
2. Marrëveshja bëhet publike në faqen zyrtare në internet të organit publik.
3.Pavarësisht vlerës financiare, të gjitha donacionet mbi 500.000 (pesëqind mijë) lekë regjistrohen sipas rregullave të përcaktuara në nenin 10 të këtij ligji.
4. Organi publik verifikon se donatori nuk është në kushtet e parashikuara në nenin 7 të këtij ligji. 
5. Për donacionet mbi vlerën e përcaktuar në pikën 1 të këtij neni, organi publik përgatit një raport të përdorimit të donacionit brenda 30 (tridhjetë) ditëve nga përdorimi i plotë i donacionit. Ky raport është informacion publik në kuptim të ligjit nr. 119/2014 “Për të Drejtën e Informimit”. 
6. Organi publik përpara pranimit të donacionit nga një individ, person fizik ose juridik i huaj, njofton organin epror. 
7. Në procesin e pranimit të donacionit dhe të lidhjes së marrëveshjes sipas pikës 1 të këtij neni, organet publike marrin të gjitha masat për të ruajtur sigurinë kombëtare, pavarësinë dhe paanshmërinë në vendimmarrje, si dhe integritetin institucional.

Neni 25
Rregullat e brendshme të etikës dhe planet e integritetit

	  Organet publike të cilat në rregulloret e brendshme dhe planet e miratuara të integritetit nuk kanë parashikime për rregullat e etikës, konfliktit të interesave dhe ruajtjen e integritetit institucional në proceset e pranimit të donacioneve dhe sponsorizimeve, brenda 6 muajve nga hyrja në fuqi e këtij ligji përditësojnë aktet e brendshme. 


KREU III
SANKSIONE 

Neni 26
Masat disiplinore për nëpunësit e organeve publike 

	1. Fshehja e të dhënave ne Regjistër ose deklarimi i pasaktë i donacioneve ose sponsorizimeve nga organet publike klasifikohet si shkelje e rëndë ligjore për personin e autorizuar për hedhjen e të dhënave në regjistër, sipas legjislacionit që rregullon marrëdhëniet e punës. 
	2. Pranimi i donacioneve dhe sponsorizimeve në kundërshtim me nenin 7  të këtij ligji klasifikohet si shkelje shumë e  rëndë disiplinore për titullarin  e organit publik ose personin e autorizuar për lidhjen e kontratës, sipas legjislacionit që rregullon marrëdhëniet e punës.

Neni 27
Sanksione administrative

	1. Mos publikimi i marrëveshjes së donacionit dhe i kontratës së sponsorizimit sipas kërkesave të nenit 21 dhe 24 të këtij ligji nga organi publik, si dhe i raporteve të tyre shoqëruese përbën shkelje sipas ligjit të informimit dhe aplikohen sanksionet administrative ng 50.000 (pesëdhjetë mijë) deri në 100.000 (njëqind mijë) lekë.
[bookmark: _Hlk219257995][bookmark: _Hlk219250455]	2.  Fshehja e të dhënave ne Regjistër ose deklarimi i pasaktë i sponsorizuesve nga subjektet përfituese të parashikuara në pikën 5, të nenit 4 të këtij ligji përbën kundërvajtje administrative për organizatën jofitimprurëse, organizatën sportive, shoqërinë sportive, subjektin tregtar në fushën e prodhimit të filmit dhe industrisë audiovizive, si dhe individi në fushën e  kulturës, artit, sportit dënohet me gjobë nga Drejtoria e Përgjithshme e Tatimeve nga 100.000 (njëqind mijë) lekë deri 200.000 (dyqind mijë) lekë. 
[bookmark: _Hlk219246420][bookmark: _Hlk219250474]	3. Pranimi i sponsorizimeve të paligjshme nga organizata jofitimprurëse, organizata sportive, shoqëria sportive, subjekti tregtar në fushën e prodhimit të filmit dhe industrisë audiovizive, si dhe individi në fushën e  kulturës, artit, sportit sipas parashikimeve të nenit 7  të këtij ligji përbën kundërvajtje administrative për organizatën jofitimprurëse, organizatën sportive, shoqërinë sportive, subjektin tregtar në fushën e prodhimit të filmit dhe industrisë audiovizive, si dhe individin në fushën e  kulturës, artit, sportit dhe ndëshkohet me gjobë nga organet tatimore nga 200.000 (dyqind mijë) lekë deri në 300.000 (treqind mijë) lekë. 
4. Organet tatimore nuk aplikojnë lehtësirat tatimore për sponsorizuesit të parashikuara në këtë ligj në rast të konstatimit të kundërvajtjeve administrative sipas pikave 2 dhe 3 të këtij neni.  

Neni 28  
Ankimi i sanksioneve administrative

[bookmark: _Hlk217864708]Sanksionet administrative të përcaktuara në nenin 27 të këtij ligji ankimohen në gjykatën administrative kompetente, sipas legjislacionit në fuqi për gjykimin e mosmarrëveshjeve administrative.

KREU IV
DISPOZITA TË FUNDIT

Neni 29
Aktet nënligjore

[bookmark: _Hlk217864860][bookmark: _Hlk219247172]1. Afatet dhe rregullat për paraqitjen e dokumentacionit të nevojshëm pranë përfitueseve të sponsorizimit  përpara lidhjes së kontratës së sponsorizimit sipas parashikimeve të pikës 4, të nenit 9  të këtij ligji përcaktohen me vendim të Këshillit të Ministrave, brenda 3 muajve nga hyrja në fuqi e këtij ligji.
2. Rregullat e detajuara të parashikuara në nenin 10 të këtij ligji për formën, përmbajtjen, administrimin dhe përditësimin e Regjistrit përcaktohen me Vendim të Këshillit të Ministrave brenda 6 muajve nga hyrja në fuqi e këtij ligji.
[bookmark: _Hlk219247861]3. Rregullat për procedurën e dorëzimit të kërkesës dhe për lëshimin e vërtetimit të parashikuar në nenin 18 të këtij ligji përcaktohen me udhëzim të ministrit përgjegjës në fushën e artit, sportit dhe kulturës brenda 6 muajve nga hyrja në fuqi e këtij ligji. 
4. Formati i raportit të parashikuar në pikën 1, të nenit 19 të këtij ligji dhe elementët e tij përcaktohen me udhëzim të ministrit përgjegjës për financat brenda 6 muajve nga hyrja në fuqi e këtij ligji.

Neni 30
Dispozita tranzitore
	
1. Ligji nr.7892, datë 21.12.1994 “Për Sponsorizimet”, i ndryshuar, shfuqizohet. 
	2. Kontratat e sponsorizimit dhe procedurat e filluara për lehtësirat tatimore para hyrjes të këtij ligji, trajtohen me ligjin e kohës kur është nënshkruar kontrata e sponsorizimit. 
	

Neni 31
Hyrja në fuqi

Ky ligj hyn në fuqi 15 ditë pas botimit në Fletoren Zyrtare. 
